
Пин те тăхăрçĕр вунсаккăрмĕш çул, утă уйăхĕн малтанхи кунĕсем.

Чĕмпĕр пăтранать, пăлханать, вутсăр çунать. Хĕвелтухăç фронтăн командирĕ пулнă Муравьев хăйĕн çарне татăклă приказ парать. Ку приказ тăрăх Хĕрлĕ Çар нимĕçсене хирĕç çапăçмалла, Брест хулинче тунă мирлĕ договор юрăхсăррине пĕлтерет. Ĕлĕкхи патша çарĕн подполковникĕ, сулахайра — эсер Муравьев çамрăк. Раççее тапăннă империалистсене сутăнать.

Чĕмпĕр тинĕсри кăра çил пек хумханать, пăтранать. Хулара тăракан полксемпе ротăсенче куллен тавлашу пырать. Красноармеецсем тавлашаççĕ, пĕр-пĕринпе тытăçсах каяççĕ: хăш-пĕрисем, уйрăмах сулахай эсерсем илĕртнипе, нимĕçсене хирĕç çапăçма кайма тупа тăваççĕ, чĕнеççĕ. Большевиксем майлисем нимĕçсемпе çапăçмалла мар, шуррисене тĕп тумалли çинчен ăнлантараççĕ.

— Пирĕн хамăрпа-хамăр çапăçмалла мар, граждан вăрçи çĕршыва юхха çеç ярать. Пирĕн тĕп тăшман — нимĕç. Нимĕçсене çĕмĕрсе тăкмалла. Тăван çĕршыва хăрушлăхран хăтармалла, — терĕ яка çи-пуçлă хĕрлĕ армеец. Эпир Тăван çĕршывшăн, нимĕçсене хирĕç каятпăр. Ку пирĕн чи сумлă тĕллев.

— Хуп çăварна...

— Сĕтĕрсе антарăр ăна...

— Сутăнчăк вăл...

Урса кайрĕç красноармеецсем, ăна трибуна çинчен сĕтĕрсе илчĕç те тӳпелеме тытăнчĕç. Унччен те пулмарĕ, пăшал сасси кĕрĕслетрĕ.

— Чарăнăр! — кăшкăрчĕ френч тăхăннă хĕрлĕ командир. Хăватлă командир сассипе красноармеецсем шăпланчĕç, яка тумланнă красноармееца хĕнеме пăрахрĕç.

— Арестлемелле эсер хӳрешкине!

Вăл трибуна çине улăхса тăчĕ, пуçĕнчи карттусне хывса аллине çĕклерĕ. — Юлташсем, халĕ кăна Ленинран телеграмма илтĕмĕр.

Шăплăх, шăна вĕçни илтĕнет.

— Сире, юлташсем, вуласа паратăп. «Объявление Совнаркома об измене Муравьева. Всем! Всем! Всем!

МОСКВА, 11 ИЮЛЯ, 6 ЧАСОВ.

«Бывший главнокомандующий против чехословаков, левый эсер Муравьев подкуплен англо-французскими империалистами.

Бывший главнокомандующий на чехословацком фронте левый эсер Муравьев объявляется изменником и врагом народа. Всякий честный гражданин обязан его застрелить на месте».

Председатель Совета Народных комиссаров

ВЛ. УЛЬЯНОВ (ЛЕНИН).

— Сывă пултăр, Ленин!!!

— Сывă пултăр Мир!!!

— Ур-ра! Мир!!!

— Юлташсем! Хаклă красноармеецсем... — теме ĕлкĕрчĕ хĕрлĕ командир. Кĕтмен çĕртен пăшал сасси кĕрлерĕ, вăл тăп хытса кайрĕ, унтан ерипен тĕшĕрĕлчĕ. Ăна çĕр çине ӳкме памарĕç, тытса илчĕç.

Самантра кăра çил вăхăтĕнчи пек красноармеецсем пăлханса кайрĕç, тӳпелешме тытăнчĕç.

— Эсерсене пĕтерер...

— Хупса хурас...

— Вилĕм эсерсене...

Пĕр пек тумланнă çар çыннисем алăпа çапăçаççĕ, часах пăшалĕсемпе усă курма тытăнчĕç. Ятлаçни, пăшал сасси кĕрлесе тăрăть.

Çакнашкал пăтрану вăхăтĕнче шукăль тумланнă красноармеец тарчĕ. Сыхлакансем «чарăн, перетпĕр» тенине хăлхана чикмерĕ, халăх хушшинче çухалчĕ. Вăл тытăçăва хутшăнмарĕ, тăнăç урама тухрĕ. Хыçĕнчен хăвалакансем çуккине пĕлсен лăпланчĕ, васкамасăр утрĕ. Вăл хулан Çурçĕр енче вырнаçнă Пăва урамĕнчи хĕрлĕ кирпĕчрен купаланă пĕр хутлă 1-мĕш номерлĕ çурт умне чиперех çитре. Ăна кил хуçи Сӳнтĕк тутарĕ ăшшăн кĕтсе илчĕ.

— Акă якшă кунак çитрĕ, — терĕ красноармееца тинкерсе, — мĕн пулчĕ Гена, сăн-сăпату улшăннă.

— Каласа парăп-ха, капкăнран хăтăлтăм...

— Карчăк, чей ларт-ха, — терĕ Абдрахман хăна çумне ларса — хулара мĕнле?

Гена Круглов Пăва енчи пуян чăваш ачи. Чĕмпĕре килсен вĕсен ашшĕ-амăшĕсем çак тутар патне хваттере кĕреççĕ, питĕ туслă пурăнаççĕ. Ку тутар та Пăва енчи Сӳнтĕк ялĕнчен. Тутарпа пуян чăваш пĕр чĕлхе тупнă, пĕри тупаканни, тепри вырнаçтараканни.

Тутар хăни Гена, прапорщик, Хусанта сулахай-эсерсен картине кĕрет. Аслă Октябрь революци хыççăн хĕрлисен енне куçать, рота командирĕ пулать. Хĕвелтухăç фронтăн главнокомандующийĕ сулахай эсер Муравьев çарне хутшăнать. Ăна эсерсен тĕп Комитечĕ армин штабĕнче оперативлă уйрăмĕн начальникĕ туса хурать, Чĕмпĕрти пăлхава активлă хутшăнать. Акă, паянхи митингра унăн шăпи вĕçленетчĕ. Юрать, унăн юлташĕ, ĕçри пулăшаканĕ, сулахай эсер хĕрлĕ командира персе, ăна хăтăлма май пачĕ. Унăн шăпи мĕнле-ши, кунашкал вăхăтра пăхса пĕлмеççĕ, тӳрех стена çумне тăратаççĕ.

Чĕмпĕрти Пăва урамĕнчи çуртра пурăнакан Абдрахман политикăпа кăсăкланман пулин те, революци майлă пулнă, вĕсене пулăшнă. Çак çурт вара эсерсен «штаб квартирĕ» шутланнă. Прапорщик хуçине Муравьев пăлхавĕ ăнăçсăр вĕçленесси çинчен, красноармеецсенчен нумайăшĕ большевиксем майлă кайнине каласа пачĕ. Унтан хăй мĕнле хăтăлнине пĕлтерчĕ. Хĕрлĕ командира пенĕ хыççăн, вăл хăйне арестленĕ красноармеецсене пăлхану вăхăтĕнче пĕрне çапса ӳкерет, теприне тапса ывăтать те халăхпа пăлханса каять. Кăра çил пек çаврăнакан халăх хушшинче вăл пăрăннине чухласа ĕлкĕреймеççĕ.

— Маттур йĕкĕт, пит якшă, — терĕ Абдрахман çӳллĕ те таса йĕкĕт çине ăмсанса. — Санăн унашкал çынсемпе çыхланмалла пулман, эпĕ ăна-кăна пĕлместĕп, анчах халăх большевиксем майлă. Большевиксене çĕнтерес çук.

— Çĕнтерме пулать, анчах шанчăклă ертӳçĕсемпе çынсем çук. Нумай патша çарĕн генералĕсемпе офицерĕсем сутăнчĕç, большевиксем енне куçрĕç.

— Малашне мĕн тума шутлатăн, ăçталла çул тытатăн?

— Киле кайса килем-ха, курăнĕ унта. Ялта пулманни çулталăк ытла.

— Кайсан Хĕветĕре салам кала, вăл та тахçантанпах Чĕмпĕре килмен...

— Абдрахман, мана лаша кирлĕ пулать, — терĕ Гена кĕсйинчен укçа терки кăларса, — чаçа кайса тăмастăп, кунашкал вĕрекен хуранран пăрăнса тарас-ха.

— Сана çилçунат кирлĕ. Тупатпăр, тупатпăр.

— Каçа тупса хур, çĕрле тухса каятăп. Эпĕ чей ĕçетĕп те выртса канатăп.

— Юрать, Геннадий Федорович.

Прапоршик канлĕ çывраймарĕ, вăл час-часах вырăн çинчен сике-сике тăчĕ. Каç кӳлĕм ăна Абдрахман тăратрĕ.

— Пулчĕ-и?

— Чăн-чăн çилçунат, пĕр сехетре килĕнте пулăн.

Гена тӳсеймерĕ, картишне васкаса тухрĕ. Çамрăк хура ăйăр халь-халь тапса сикесле вылянса тăрать.

— Пит якшă, — терĕ прапорщик хыççăн тухнă кил хуçи.

— Ку ăйăр питĕ вараланнă, çуса ярăр, Абдрахман-абы.

— Кирлĕ, кирлĕ, Гена.

Хура ăйăра çунă чухне Абдрахман питĕ пысăк хыпар пĕлтерчĕ. Муравьев главнокомандующий губĕçтăвком ларăвне пырать. Унта ăна большевиксем арестлеме тытăнаççĕ. Муравьев наганне кăларса хӳтĕленет, пĕрне персе пăрахать. Кĕске те хĕрӳ çапăçура главнокомандуюший вилет.

— Халĕ сулахай эсерсенчен нумайăшĕ большевиксен енне куçнă, паллăраххисене арестлеççĕ, — тесе вĕçлерĕ кил хуçи хăйĕн хыпарне.

— Сысна! — терĕ Гена ларнă çĕртен сиксе тăрса, — çавă кирлĕ.

Таврана тĕттĕм чаршав карса илсен, Чĕмпĕр хулинчен юланут тухса çурçĕр еннелле, Пăва çулĕпе вĕçтерчĕ.



* * *

Патша çарĕн штабс-капитанĕ, сулахай эсер Дубов Муравьев пăлхавне пусарнине пĕлсен нимĕн чухлĕ те пăшăрханмарĕ, калăн, çапла вĕçленессе кĕтсе тăнă тейĕн. Хĕрлĕ Çарăн полк командирĕ Дубов красноармеецсен хушшинче пысăк хисепре тăнă, унăн хăюллăхĕпе паттăрлăхне хакланă. Аслă командирсемпе комиссарсем ăна çара ертсе çапăçăва ăнăçлă пурнăçлама пултаракан талантлă командир вырăнне хунă. Пăлхава ăнăçлă пусарнă, Муравьев вилнĕ хыççăн ун пӳлĕмне полк комиссарĕ пырса кĕчĕ.

— Николай Петрович, штабри хăш-пĕр эсерсене арестлерĕмĕр, — терĕ комиссар командир çине сăнавлăн пăхса, — мĕн тăватпăр?

— Мĕн тумалла, аллисем юнлă эсерсене трибуналлă материал хатĕрлĕр, вăрçă вăхăтĕнчи саккунпа явап тытчĕр.

— Каçарăр, Николай Петрович, эсир пирĕнпе пĕрле-и?

— Комиссар, эсир мана пĕлетĕр, кунашкал ыйту мана кӳрентерет.

— Тепĕр хут каçарăр, командир юлташ, — терĕ комиссар чĕлĕм чĕртсе, — эсĕ Чĕмпĕртен пек астăватăп, килĕнте пулни нумай пулать-и?

— Çак пăтăрмаха пула кайман-ха, ху пĕлен, вăхăт та çук.

— Вăхăт тупмаллах, кайса курăр ватăсене.

— Тĕрĕс шухăш, паян кайса килмелле пулĕ.

— Хăвăрпа пĕрле хурал илĕр, тем курăр.

— Ку ытлашши, комиссар, эпĕ ыран ирхине таврăнатăп.

— Дубовсем Мускав урамĕнчи икĕ хутлă пĕчĕк йывăç пӳртре тăраççĕ. Ашшĕ революцичченех страховани компанине ертсе пынă. Амăшĕ музыка урокĕсем панă. Вĕсем питĕ килĕштерсе пурăннă. Николай Дубов вĕсен кйçĕн ачи, икĕ аппăшĕ качча кайнă, çемйипе пурăнаççĕ. Тирпейлĕ те йĕркеллĕ çемьерен тухнă ача патша çарĕнче тăрса штабс-капитана çитет. Мускавра куккăшĕ сĕннипе çамрăклах сулахай эсерсен «патша йыттисене» персе вĕлерессипе килĕшмест. Вилнĕ çын вырăнне тата та хăрушăрах чиновник е министр пулать. Николай Дубов Петроградра патшан Хĕллехи керменне штурмланă çĕрте активлă хутшăнать. Ăнсăртран тенĕ пекех куккăш сĕннипе Муравьев çарне каять, полк командирĕ пулса çапăçать.

Кавказ халăхĕ пек сăмсаллă, пĕчĕк мăйăхлă вăтам пӳллĕ Николай вăтăра çывхарса пырать пулин те авланман, авланма вăхăчĕ те пулман, самани те авланма чăрмантарнă. Маттур йĕкĕте хĕрсем ăмсаннă, çăмăл ăслăраххисене хăйсенчен вĕçертмен. Хăйне-хăй тыта пĕлекен качча ăçта та юратнă, хисепленĕ.

Дубов алăка тĕртрĕ. Уçăлмарĕ. Хальхи пăлхавлă вăхăтра питĕрĕнсе ларнине туйса шаккарĕ.

— Кам вăл?!

Амăшĕн сасси мĕн тери илемлĕ.

— Анне, эпĕ, Николай...

Вăл амăшне ыталаса илчĕ, пичĕсене йĕпетичченех чуп тума тытăнчĕ.

— Петр, Петр Петрович, Коля таврăнчĕ.

Вĕсем виççĕшĕ те çамрăка лăпкарĕç. Амăшĕ апат-çимĕç хатĕрлеме тытăнчĕ, арçынсем диван çине ларчĕç. Пĕр енче çитмĕлтен сулăннă кăлкан çӳçлĕ ашшĕ, тепĕр енче тĕрек шăм-шаклă отставкăри генерал, амăшĕн тетешĕ. Вăл сакăрвуннăран та иртнĕ пулас.

— Чĕрĕ, сывах пирĕн Коля, — терĕ ашшĕ ачине лăпкаса, — арестлерĕç-и?

— Мĕншĕн, атте?..

— Эсир пăлхава хутшăннă-çке. Çарти мĕнпур эсерсене суйласа арестленĕ, судсăр-мĕнсĕр персе пăрахнă тесе шавлаççĕ.

— Кашнине мар, камăн алли юнлă, кам Муравьев хӳрешки пулнă.

— Апла эсĕ хĕрлисене сутăннă, — терĕ куккăшĕ. Вăл ларнă çĕртен пăта пек сиксе тăчĕ, — эсĕ сутăнчăк!

— Эпĕ Раççее, Тăван çĕршыва сутман, кукка, — терĕ çамрăк Дубов хĕремесленсе.

— Эсĕ партие сутнă! Халăха сутнă!

— Эсерсен партийĕ Раççей мар, Раççей халăхĕ те мар. Эпĕ ача мар халĕ, пурнăç мăй таран кăтартрĕ.

— Апла эсĕ большевик!

— Большевик пулмасан та, вĕсен çулĕпе пыратăп, вĕсен çулĕ тĕрĕс.

— Лăпланăр-ха, — терĕ ашшĕ хăйĕн ачи майлă пулса, — халĕ Коля ача мар, хăйĕнне хăй пĕлет.

— Чарăн, кукка. Халĕ манпа хуçаланаймăн.

Алăкăн-тĕпелĕн утса çӳрекен отставкăри генерал тăп! чарăнчĕ, пĕрре шуралса, тепре хĕрелсе кайрĕ.

— Ленин — нимĕç шпионĕ, эсир пурте Раççее сутатăр. Анчах апла пулмĕ, пурсăра та хунар юпинчен çакса хурĕç.

— Кукка, Ленина тапăнма пире çылăх, эсĕ вара çакса хурасран тарса килнĕ. Мĕншĕн çĕнтереймерĕр, мĕншĕн Муравьев çĕнтереймерĕ? Мĕншĕн тесен халăх сирĕн хыççăн пымасть.

Куккăш кăвакарса кайрĕ: хăш вăхăтра-тăр пĕр кĕсйинчен пĕчĕк браунинг кăларса Коляна тĕллерĕ.

— Сутăнчăка пĕтереççĕ!

Пăшал сасси кĕрĕслетрĕ. Полк командирĕ урипе куккăшне вирлĕ тапрĕ, лешĕ сĕтел айне кĕрсе ӳкрĕ. Браунинг курокĕ вĕçерĕнчĕ, пуля маччана шăтарчĕ.

Пенĕ сасă илтсе амăшĕ вирхĕнсе кĕчĕ.

— Мĕн пулнă кунта? Мĕн пулчĕ?..

Амăшĕ хăйĕн тетĕшĕ сĕтел айĕнчен йăраланса тухнине курчĕ, Вăл: «Сутăнчăка пурĕпĕр пĕтереççĕ!» — тесе аяк пĕрчине тытса хăйĕн пӳлĕмне лăкăштатрĕ. Чăн-чăн эсер-революционер, отставкăри генерал хăйĕн тĕллевĕшĕн тăван амăшне те персе вĕлерме хатĕр.

— Ытлашши хăтланчĕ, — терĕ ашшĕ пуçне пăркаласа.

— Турă калани тĕрĕсех иккен, пиччĕш-пиччĕшне хирĕç тăрĕ тесе калани. Юрать, синкерсĕр иртрĕ.

— Виле шăрши кĕрет хăйĕнчен, пурпĕр хăйĕнне тăвасшăн, ачасăр хăварать вĕт ват ухмах, — терĕ амăшĕ тарăхса.

Сĕтел хушшинче Дубов çемйи шăпăрт ларать, пурте ирĕксĕррĕн кавлеме тытăнчĕç. Ватă генерал сĕтел хушшине лармарĕ, чĕнсен те пӳлĕмĕнчен тухмарĕ.

— Коля, каçар куккуна, ватăлнă, ĕмĕрĕ иртнĕ ĕнтĕ.

— Сана хăратасшăн çеç пулчĕ пулас, — терĕ ашшĕ те килти хирĕçĕве лăплантарас шутпа.

— Манăн çилĕ çук, пăшал е çĕçĕ тытнă çынтан хăрамастăп, — терĕ Коля, эрех черккине тытса, — манăн пĕрре хăрамаллах пулчĕ, сехре хăпрĕ. Мана пĕри икĕ шитлĕ пăшатанпа тапăнчĕ. Виçĕ вĕçлĕ пăшатан тем вăрăмăш...

Полк командирĕ кулса ячĕ, ашшĕпе-амăшĕ тĕлĕнсе ывăлĕ çине пăхса илчĕç.

— Мĕнле хăтăлтăн?

— Темĕн курăн, — сехĕрленчĕ амăшĕ.

— Урапа хырăмĕнчен тапрăм, ман ура вăрăм вĕт. Ларнă чухне алăпа мар, урапа усă курмалла.

— Халĕ те синкертен уру хăтарчĕ, — кулса ячĕ ашшĕ.

Николай куккăшĕн пӳлĕмне кайрĕ, кăшт вăхăт иртсен ăна çавăтса тухрĕ, сĕтел хушшине вырнаçтарчĕ.

— Атте-анне умĕнче ыйтатăп, каçар, кукка?

Ватă генерал апат хыпмасăрах пĕр черкке пушатрĕ.

— Мĕн тăвăн, каçарас пулать. Хальхи çамрăксем ваттисене итлемеççĕ. Куккăшĕ хăй каçару ыйтма хăяймарĕ, тен, ăна каçару ыйтма намăс пулчĕ. Ун пирки сăмах пĕтрĕ, Раççейри лару-тăру çинчен те сăмах хускатмарĕç. Ватă генерал тепĕр черкке эрех ĕçсе аллине сĕлтрĕ те хăйĕн пӳлĕмне кайрĕ.

— Пĕр çăвар апат хыпмарĕ, — терĕ амăшĕ тепĕр пӳлĕм енне пăхса, — сĕре пăшăрханать, чăннипех айăпĕ пур-тăр çав. Турă каçартăр.

Килти тытăнчăклă ларăва уçас тесе кил хуçи хĕрарăмĕ пианино умне ларса, «Сказки Венского леса» кĕвве шăрантарма тытăнчĕ.

Кĕтмен çĕртен алăка шаккареç. Çамрăк Дубов алăка уçрĕ. Пӳрте сăран курткă тăхăннă, маузер çакнă çынпа икĕ красноармеец кĕрсе тăчĕç.

— Каçарăр, Дубовсем кунта пурăнаççĕ-и?

— Кунта, — терĕ Николай лăпкăн.

— Эсир кам пулатăр?

— Полк командирĕ, Дубов.

— Каçарăр. Эпир отставкăри генерал Шванский кунта пулĕ тесе килтемĕр. Ăна шыраççĕ... акă прокурор ордерĕ.

— Кунта, — комиссар тыттарнă хута çавăркаласа, — мĕн айăпĕ унăн?

— Юлташ, ăна сăлтавсăр шырамаççĕ пулĕ...

Унччен те пулмарĕ, пӳлĕмре пăшал сасси кĕрĕслетрĕ. Пурте унта вăркăнчĕç. Генерал урайĕнче выртать, тăнлавĕнчен юн сăрхăнать. Пурте виле çине пăхса тĕлĕнсе тăчĕç.

— Хăйне валли шанчăклă çул суйларĕ кукка, — терĕ полк командирĕ, — вилнисем хăрушă мар, вĕсем чĕнмеççĕ...

— Тепĕр хут каçару ыйтатăп, капла çăмăлрах вилĕм, нуша курасси пĕтре. Ăна пурпĕр каçарас çукчĕ...

Вĕсем пуçĕсене тăхăнчĕç те тухса кайрĕç. Николай та тумланчĕ, кайма хатĕрленчĕ. «Пытарма ыран килĕп», — терĕ.

— Çĕр выртмастăн-им?

— Сывлăхпа çӳре, Коля, халăхпа пĕрле пул, хăвăн сывлăхна упра. Чысна çӳлте тыт, — терĕ амăшĕ ачине чуп туса.



* * *

Кӳлĕ хĕрринче ларакан икĕ хутлă çурт хапхи умне юланут çил пек çитсе тăчĕ. Гена ăйăр çинчен сиксе анчĕ те алăка шаккама тытăнчĕ. Вăхăт нумай та иртмере хапхан шал енчен: «Кам?» — тенĕ хулăн сасă илтĕнчĕ.

— Эпĕ. Гена, Геннадий... Уç часрах, Сахрун.

Алăк çĕрлехи шăплăха сирсе чĕриклетрĕ.

Супăнь кăпăкĕ пек тарланă юланута Сахрун çавăтса кĕчĕ, Гена иккĕмĕш хута васкарĕ. Чăмăр Хĕветĕрĕ хăйĕн кĕçĕн шăллĕне курсан тĕлĕнсе кайрĕ, ун çине тилмĕрсе пăхса илчĕ те ытакласа çурăмĕнчен лăпкарĕ.

— Эсĕ мĕн тăхăннă?

— Хĕрлĕ командир тумĕ, кайран, тете, кайран калаçма вăхăт тупăнĕ-ха.

— Салтăн. Кин, ăçта эсĕ, Гена таврăнчĕ, сĕтел çине майла...

Çамрăк хĕрарăм пӳлĕмĕнчен анасласа тухрĕ, хăнана курсан сывлăх сунчĕ те сĕтел çине майлама васкарĕ. Гена тетĕшĕн ывăлĕн арăмĕ çине ăмсанса пăхрĕ. Кинĕ палăрмалла ӳт хунă, тата та хитреленнĕ. Кăкăрĕ кĕпине çурасла тапса тăрать, купарчисем çаврака, урисем чăмăркка. Вăл тăлăх хитре хĕрарăма яла килсен сăхланать, пĕтĕрсе илме тӳрĕ килмест-ха. Макçăма пытарма килсен çак шухăша тытмарĕ, амăшне çĕре чикнĕ чухне те май пулмарĕ. «Хальхинче ку чиперккене алăран вĕçертместĕп», — татăклăн шухăшларĕ ватă хусах.

Сĕтел хушшине ларсан Хĕветĕр шăллĕпе ăшшăн калаçать, ăна юрама тăрăшать. Ара, саккун тăрăх, ĕмĕртен пыракан йăлапа Чăмăр тытса пыракан хуçалăх унăн аллинче пулмалла. Анчах халиччен Гена ун çинчен шухăшламан, хуçалăхпа аппаланма унăн кăмăлĕ пулман, пулас та çук. Кил хуçи шăллĕне укçа-тенкĕрен татман, уншăн вăл тĕнче касса çӳрени паха. Халĕ вăл мĕншĕн Хĕрлĕ çар тумĕпе çĕрле персе çитни çинчен шухăшлаттарчĕ.

— Стаканпа ĕçекен марччĕ-çке, Гена, мĕн пулчĕ? — терĕ тетĕшĕ шăллĕ графинран эрех стаканне тултарнине курсан.

— Ĕçетĕп, тӳрех витререн ĕçсе тăнсăр пулăттăм.

— Мĕн пулчĕ сана?

— Хăтăлтăм, паян персе пăрахатчĕç.

— Судсăр мĕнсĕрех-и? Мĕн айăпĕ пур? Мĕнле хăтăлтăн?.

Гена кĕскен Чĕмпĕрте Муравьев пăлхавне хутшăнни çинчен, хăйне арестлени пирки каласа пачĕ.

— Революци саккунĕ кĕске те çирĕп, калаçса та тăмаççĕ, тӳрех шаплаттараççĕ.

— Мĕнле çарта та çирĕп йĕрке пур, анчах кĕлмĕçсем ытлашши алхасаççĕ. Хăйсем выльăх, ăслă-тăнлă çынсене выльăх вырăнне хураççĕ.

— Çитĕ урнă самана çинчен палкама. Ăçта та хăçан та çав халап, пăртак канлĕ ларар-ха.

— Ларăр, кин. Сахруна чĕнер-ха.

— Мĕн тума?

— Вăл — ман кĕрӳ. Анфисса упăшки, мĕнпур хуçалăха вăл тытса пырать. Малашне вĕсем хуçаланĕç.

— Хуçаланаймĕç, вăхăтлăха кăна сикеççĕ.

Сахрунпа Анюта кĕрсе тăчĕç.

— Ларăр сĕтел хушшине, — терĕ аслă Чăмăр. Кинĕ те хăй пӳлĕмне кайма тăчĕ.

— Лар ман çума, кин, лар, Анюта, — ăшшăн каларĕ Гена, çумне пукан лартса. — Анфисса ăçта, пиччĕшне курма тухмасть-им?

— Вăл Кашара, аппăшĕ патне хăнана кайрĕ, çĕр выртсах килет пулмалла, — терĕ Сахрун.

Ĕçрĕç, çирĕç. Анюта сĕтел çине тепĕр графин эрех тултарса килсе лартрĕ. Ватă Чăмăр самаях ӳсĕрĕлчĕ, Анюта та хĕрĕнкĕленчĕ. Икĕ çамрăк кӳпеççĕ-ха, парăнмаççĕ. Сăмах-юмах енчĕке пурин те салтăннă, шавлаççĕ, кулаççĕ. Ӳсĕрĕлнĕ кил хуçи сĕтел хушшинче пиçен пек сулланса ларать. Ăна Сахрун сĕтĕрсе диван çине вырттарчĕ. Пăртак ларсан, Гена Сахруна куç хĕсрĕ, лешĕ ăнланчĕ.

— Урхамаха шăварсан та юрать пулĕ, — тере Сахрун пукан çинчен тăрса.

— Сахрун, эсĕ хуçалăх çынни. Мĕн тумаллине лайăх пĕлетĕн.

Сахрун эрех тултарса ĕçрĕ те тухса кайрĕ.

— Сахрун маттур, пурпĕр хăйĕнне тунă, Анфиссăна вĕçертмерĕ. Юрату тĕнчере пур иккен, — терĕ Гена, çумĕнчи кинне ытакласа, — Анюта, санăн юрату пулнă-и?

— Çамрăкла пулман. Макçăма юратса килмен, халĕ кама юратмалла?

— Мана, Анюта, мана, камран начар эпĕ...

— Каларăн та, пирĕн пеккисем çине пăхмастăр эсир, сирĕншĕн чечен майрасем нумай.

— Анюта, çак çула çитсе сан пек маттур хĕр курман, курас та çук. Халиччен манăн сана хам туйăма пĕлтерме май пулмарĕ. Чунтан юрататăп сана, Анюта. Пĕр кашăк пыл пек çăтса ярăттăм. Каçар, Анюта, чунăм саншăнах çак киле илсе çитерчĕ.

— Эпĕ сана Макçăма пытарма килсенех кăмăлларăм, чĕрене вут хыптартăн. Мĕншĕн-тĕр сана курас килетчĕ, тĕлĕкре те санпа аташаттăм. Çынна пĕрре курсах юратма пулать иккен, халăх тĕрĕс калать, — пăшăлтатрĕ хĕрĕнкĕ хĕрарăм, ватă хусах çине куçĕсене тĕллесе.

— Кала, чунăм, юрататăн-и эсĕ мана?

— Юрататăп, Гена, санпа тĕнче хĕррине кайма та хатĕр, анчах эпĕ ачаллă арăм-çке.

Гена Анютăна арки çине лартрĕ те каçса кайса чуптума тытăнчĕ. Çамрăк хĕрарăм лĕпсĕр кайрĕ. Вăл вăхăта сая ямарĕ, ăна йăтрĕ те хăй пӳлĕмĕнчи вырăн çине çĕмĕрĕлесрен хăранă евĕр ерипен вырттарчĕ. Унтан ăна çаппа-çарамас хăвариччен салтăнтарчĕ. Хăй те амăш çуратнă тумпа юлчĕ. Çĕрĕпе, мĕн кăвак çутă киличчен шӳрĕç, ырă курчĕç икĕ çамрăк чун.

Халтан кайнă Анюта вырăн çинчен аран тăчĕ, вăл канлĕ çывăракан Генана чуптурĕ те килти ĕçе пуçăнчĕ, Килте пĕр çынна ĕç нумай, паян Анфисса та çук. Сахрун хăйĕн ĕçне туса пĕтерсен çамрăк хĕрарăма пулăшма тытăнчĕ.

— Мĕнле çĕр каçрăн, Анюта?

— Аван, пăртак пуç шавлать, ĕçмелле пулман.

— Аванни паллă...

— Паллă пулсан сас-хура ан тухтăр, — терĕ Анюта, мăкăнь пек хĕрелсе.

— Манран сăмах тухас çук, пиртен тухнă йăла мар...

Гена кăнтăрла çитеспе тутлă ыйхăран вăранчă, мачча çинчи турат куççине пăхса шухăша кайрĕ. Вăл Анютăна аса илчĕ. Чăнласах та юратать вăл çак çамрăк та тăлăх арăма, ĕмĕр ĕмĕрлеме хатĕр унпа. Ачи пур, хамăр йăх ачи, кама чăрмантарать ӳсекен чун. Ах, самана, самана, хăçан лăпланĕ-ши, савнă хĕрарăмпа та телейлĕ пурăнма май памасть. Ха, самана мар, хамăртан килет, кам хушнă сана тĕнче касса çӳреме?

— Гена, тăр, апат хатĕр, — терĕ Анюта. Унăн сасси шăпчăк сасси пек туйăнчĕ.

— Пĕшкĕн, чупту-ха...

Вĕсен тутисем çилĕм пек пĕр-пĕрин çумне çыпçăнчĕç, чаплаттарса çулăм сирпĕннĕ пек туйрĕç.

Эрне ытла пурăнчĕ Гена хăнара. Ниçта тухмасăр ĕçрĕ, çирĕ, канчĕ. Анютипе ыр курчĕ. Вăл çамрăк хĕрарăм ытамĕнчен тăранас çуккине туйрĕ, вĕçĕмсĕр хăй патне сĕтĕрчĕ, çак юратăвăн чами çук тесе. Кунашкал тутлă сĕткенлĕ хĕрарăм курман Гена.

Тутлă ыйхăран, ырă вырăнтан вăранса кайсан, маччари турат куççине тĕллесе тарăн шухăша кăйрĕ. Халĕ эсĕ, Гена, тăркăн, дезертир. Алла пăшал тытма юрăхлă çын çарта, хăш çарта пулсан та çарта пулмалла. Ăна хĕрлисем каçару ыйтсан йышăнĕç-ши? Темĕн çав. Шуррисем кама та, вăрă-хураха та йышăнаççĕ, вĕсене çын шучĕ пултăр. Патша çарĕн прапорне вара йăтсах илĕç! Мĕн тумалла-ха, ăçти çулпа каймалла, капла тĕрмесĕр термере ларма тивет. Пурнăçĕ уншăн темех мар, Анюта çумĕнчен хăпма йывăр. Мĕнле хăвармалла çав чечеке! Килтисем вĕсен хушшинчи юратăва пĕлеççĕ, анчах пурте пĕлмĕш пулаççĕ. Çапла кирлĕ-тĕр çав, вĕсен юратăвне чăрмантарма никам та хăяс çук. Мĕн тăвăн, çула тухмалла, хĕрарăм кĕпин аркине тытса лараймăн.

— Тете, — терĕ Гена апатланнă хыççăн, — манăн каймалла.

— Ăçта васкан, ăçта каян?

Анютăн аллинчи чей курки ӳксе ванчĕ. Вăл хăй пăсăлнине систерес мар тесе пĕшкĕнсе ванчăксем пуçтарма тытăнчĕ.

— Ăçта та пулсан каймалла, эпĕ салтак вĕт, вырăс салтакĕ.

— Вилĕме хирĕç утан, унта вилĕм сĕтĕрет сана.

— Тĕрмесĕр тĕрмере пурăнаймастăп, мана, таркăна, шуррисем те, хĕрлисем те каçармаççĕ. Хам ирĕкпе Деникин çарне каятăп.

— Унта кайсан юрать. Раççейшĕн юн тăкатăн. Мĕн кирлĕ сана?

— Урхамаха хăваратăп, чăрмав кăна кӳрĕ. Çул çине хăв пĕлсе укçа пар, — терĕ Гена салхуллăн.

— Кирлĕ пулĕ. Укçа хăçан та пулăшма пултарĕ. Тĕттĕмленсен Гена Круглов прапорщик, сулахай эсер, çине кивĕрех сăрă костюм, пуçне хура шлепке тăхăнчĕ, сăмси çине кăвак куçлăх утлантарса лартрĕ, темĕнле хут татăкĕпе укçа тĕрки кĕсйине чикрĕ те килĕнчен, тăван ялĕнчен тухса кайрĕ. Вăл тухса кайнишĕн пĕри те кулянмарĕç, ăшĕсенче хăпни таса терĕç пулĕ. Анюта çеç ăна асăтсан та йĕрсе шыçăннă куçпа çӳрерĕ. «Маттур пул, телейлĕ пул» тенĕ ваттисем, Анюта хитре пулнăран çĕрме пуян йĕкĕчĕ качча илнĕ ăна, илемĕшĕн ăна сумлă офицер чунтан юратнă. Анчах телейĕ çук, Макçăма вĕлерчĕç, Генăна пĕтерчĕç.



* * *

Гена шутлани тĕрĕс пулчĕ, ăна шурриссм пĕр сăмахсăрах хăйĕн ретне йышăнчĕç. Анчах Хĕрлисен çарĕнче рота командирĕ тунă пулсан, кунта взвод та шанса памарĕç, отделени командирĕ туса хучĕç. Мĕн тăван, кунта офицерсем салтаксенчен нумай. Юрать, прапорщик пакунне пачĕç. Мĕншĕн-тĕр прапорщика кунта килĕшмерĕ, йĕрке çук: ĕçеççĕ, халăха çаратаççĕ. Çитменнине кунта Генăн тус-юлташĕсем те çук, пурте ют, никампа çывăхланма, туслашма çук. Мĕн тăвăн, хăнăхмалла, тамăкра та пурăнма пулать вĕт. «Патша самани вăхăтне тавăрасшăн, куншăн çапăçаççĕ, анчах вĕсем патша чухнехисем мар, çул çинчи вăрă-хурахсен ушкăнĕ теме пулать», — шухăшларĕ Гена хăй тăракан шуррисен çарĕ çине пăхса.

Кĕтмен çĕртен Гена Круглова контрразведка начальникĕ, сысна шăрчĕ пек кĕскетнĕ сайра çӳçлĕ полковник чĕнтерчĕ. Хăçан, ăçта çуралнă, мĕн ĕçленĕ, ăçта пулнă, тĕрĕссипе мĕнпур пур-çука ыйтса пĕлчĕ.

— Эсир хăçантанпа сулахай-эсер членĕнче?

— 1914 çултанпа.

— Эсир штабс-капитан Дубова пĕлетĕр-и?

— Лайăх пĕлетĕп, полк командирĕ, эпĕ унăн аллине лекрĕм.

— Вăл сана пĕлет-и?

— Ăна калама пултараймастăп, курсан, тен, паллĕ.

— Мĕнле майпа унпа курнăçрăн?

— Ăнсăртран...



Гена килĕнчен Анютăпа йывăрпа уйрăлса, çĕрĕпе Чĕмпĕр еннелле хулана çитиччен утрĕ. Кĕтмен çĕртен ăна икĕ хĕрлĕ армеец тытса чарчĕ. Нимĕнле пăрăнса кайма май килмерĕ.

— Чарăнăр-ха, юлташ, — терĕ вĕсенчен пĕри, — ăçта васкатăр?

— Чĕмпĕре, Чĕмпĕре, юлташ.

— Халĕ хăшĕ Чĕмпĕре, хашĕсем Чĕмпĕртен, документăра кăтарт.

Круглов çуралнă хутне кăтартрĕ.

— Ку документ мар, хăвăр кам иккенне пĕлтерекен хут кирлĕ пире, паспорт.

— Мĕн калаçса тăран унпа, штаба илсе каяр, хăех кам иккенне пĕлтерĕ, — терĕ тепĕр хĕрлĕ армеецĕ.

Ăна тӳрех полк штабне илсе кайрĕç. Шăп ку ялта полк штабĕ вырнаçнă иккен.

Прапорщик капкăна лекнине туйса илчĕ. Мĕн тума тухрĕ-ха ку ял çывăхне, кам пĕлнĕ унта хĕрлисем тăрасса? Полк командирĕ Дубов хăй патне ертсе килнĕ çамрăк çынна ура тупанĕнчен пуçласа пуçĕнчи шлепки таран сăнарĕ.

— Кам пулатăр, эсир?

— Учитель.

— Ухтарăр!

Икĕ хĕрлĕ армеец Генана хыпашларĕç, шалти кĕсйинчен наган тупрĕç.

— Учитель кĕсйинче хутпа кăранташ пулать, эсир вара наганпа, — терĕ Дубов, — ман унпа аппаланса тăма вăхăт çук, контрразведка начальникĕ патне илсе кайăр.

— Унта пултăмăр, начальник 1-мĕш батальона кайнă терĕç, — хуравларĕ хĕрлĕ армеецсенчен пĕри.

— Мĕн сĕтĕрсе çӳремелле ăна, ырă çын наганпа çӳремест, расхута ямалла, — терĕ тепри.

— Тĕрĕс,— килĕшрĕ юлташĕ, — шлепке тăхăннă бандита...

— Хупса хурăр пуçлăх киличчен. — Ăçта?

«Ара, ăçта хупмалла», — шухăшларĕ капитан. Вăл ура çине тăрса чӳречерен пăхрĕ.

— Туалета, хĕрарăмсен пӳлĕмĕпе никам та усă курмасть вĕт.

Пĕр тăваткал метр пысăкăш пӳлĕме хупса хучĕç Гена Круглова. Сывлама çук. Этем каяшĕн шăрши! Вăл пĕр кĕтесе тăрăнчĕ, сăмсипе сывлама тытăнчĕ. «Мăшкăлласа çакăнта хупрĕç пулĕ, урăх хуралтă таврăмĕ çукчĕ-шим? Ара, кама кирлĕ эпĕ — таркăн-сутăнчăк. Кĕсьери «туппа» пăрахнă пулсан, тытса хупас çукчĕ, мĕнле те пулсан хăтăлнă пулăттăм».

Мĕн чухлĕ ура çинче тăма пулать çакнашкал шăршлă «тамăкра»? Прапорщик çĕрĕпе утнăран тата ура çинче тăрса халтан кайнипе типнĕ-типеймен этем каяшĕсем çине кукленсе ларчĕ. Ларсан-ларсан тĕпĕрсех кайрĕ. Мĕн чухлĕ çывăрнă, чухламасть, пӳлĕмре сем-тĕттĕм. Вăл туалет алăкне шаккама тытăнчĕ.

— Эй, юлташ! Эй!..

Нимĕнле сас-чĕвĕ те çук. Ахăр, ăна сыхламаççĕ е хурал тăратнă хĕрлĕ армеец пăрăннă.

Прапоршик тарланă пит-куçне шăлчĕ, кăмăлĕ пăтраннипе хăсма хăтланчĕ. Анчах хăсăкĕ тухмасть. Мĕнле пулсан та ку тамăкран хăтăлмаллах.

— Эй, хĕрлĕ армеец, юлташ! — терĕ Гена урипе алăка тапа-тапа.— Уçăр, вилетĕп!

Сас-чĕвĕ çук. Ара ун çинчен мансах кайнă, кама кирлĕ сĕтерĕнсе çӳрекен таркăн. Лартăр тислĕк айĕнче, пултарайсан ирĕке тухтăр.

— Эй, уçăр, уçăр!!!

Шăплăх, тĕнче вилĕмпе ыйха путнă тейĕн. Гена кăна мăшкăл курать, эрленсе вилет. Вăл урипе стенана тĕрĕнсе, пĕтем халĕпе çурăмĕпе алăка хирме тытăнчĕ. Хирсен-хирсен, сывлăш çавăрса илсе татах талпăнчĕ, Пайтах вăхăт тăрмашрĕ, алăк тапсан-тапсан силленсе тăракан пулчĕ. Тӳсеймерĕ, аялти тăпси ванчĕ. Прапоршик аран-аран хĕсĕнсе, теветкеленсе шуса тухрĕ, курăк çине тирĕнчĕ. Пĕр хушă çĕрлехи уçă сывлăшпа киленсе канса выртрĕ. Чăнах та ăна сыхлама хуралçă тăратман пулнă.

Хĕвелтухăçран шуçăм хăпарать, тĕнчере чи кăнлĕ вăхăт. Прапоршик чĕркуçленсе ларса йĕри-тавра сăнарĕ. Уншăн кашни кашта, кашни юпа хĕрлĕ армеец пек туйăнчĕ. Вăл хăйне ăçта тытнине, ăçта илсе кайнине чухларĕ. Ара, ку ялта Чĕмпĕре çӳренĕ чухне пулнă. Хула кунтан 10-12 çухрăмран ытла мар. Вăл пешкĕнсе, кушак пек пускаласа ялтан тухрĕ. Ăна никам та куракан пулмарĕ. Ара, кам куртăр, полк штабĕ каçах ялтан тухса кайнă gулнă.

Гена Кругловăн телейĕ пур-ха. Тамăкран хăтăл-ха!



— Господин прапорщик, сан сăмахна шанма çук, — тере полковник, — вĕсен аллинчен хăтăлма çук. Уйрăмах сан пеккисен.

— Тупа тăватăп, господин полковник.

— Эсир хĕрлисене те тупа тунă, сутăнчăксемшĕн тупа туни нимех те мар. Кайăр, прапорщик, çапăçура хăвăр кам иккенне кăтартăр.

Чăнах та, Гена çапăçура хăйне-хăй кăтартрĕ. Пĕрремĕш тытăçурах взвод командирĕ вилсен, ăна шанчĕç, взвод командирне лартрĕç. Тепĕр хаяр çапăçура рота командирĕ йывăр суранлансан, ăна рота командирĕ туса хучĕç.

— Капла эсир, прапорщик, батальон командирĕ пулатăр-ха, — тет шӳтлесе унăн «шанчăклă» пулăшаканĕ, пĕртен-пĕр çывăх юлташĕ.

Хмель. Вăл чăн-чăн хурах пулмалла. Хмель — спирт маçтăрĕ, сулахай эсер партинче тăнă. Анчах граждан вăрçи пуçлансан, шуррисен хушшинче никам та ăна ăнланмарĕç, юратмарĕç. Пĕр Гена çеç ун майлă пулчĕ, унăн хутне кĕчĕ.

Авăн уйăхĕнче Хĕвелтухăç фрончĕн 1-мĕш çарĕн командующийĕ Тухачевский ертсе пыракан полк пырса кĕчĕ. Чĕмпĕрĕн чул сарнă урамĕ юнланчĕ. Гена Круглов полкне хĕрлисем çĕмĕрсе тăкрĕç. Прапорщик вилмесĕр юлнă вунвиçĕ çынпа Атăл урлă каçса вăрмана тарса ӳкрĕ. Хăшĕсем сăмакун кӳпеççĕ, пур пек апат-çимĕçĕсене чăмлаççĕ, йывăçсен айне тĕршĕнеççĕ. Гена çеç çывăрмасть, уншăн эрех ĕçни те усси çук. Вăл шухăшлать, пуçĕ çаврăнать, ăçта каймалла, мĕн тумалла, мĕнле пурăнмалла? Хĕрлисен енне кайма чун туртмасть, шуррисен кунĕсем кĕскелсе килеççĕ, пурпĕр вĕсене çапса çĕмĕреççĕ. Пĕртен-пĕр çул — ют патшалăха тармалла. Тăван ялта, килте, хăпарту пек пулнă чечек — Анюта, ун ытамĕнчен хăтăлаймастăн, пăрăнаймастăн. Унта та пурăнма май çук — канлĕх памĕç. Тетĕшĕн мулĕ пур-ха, ют патшалăха тармалла. Анютăна та илсе каясчĕ.

Вăрман ăшне хĕвел пайăркисем сапаланчĕç. Çĕрлехи тĕттĕм чаршав ерипен сирĕлет. Шуррисем пĕрин хыççăн тепри вăранчĕç, шăннă аллисене сăтăркаласа илчĕç те кăвайт чĕртме васкарĕç. Хмель прапорщикпа пирус чĕртсе ячĕç.

— Мĕн шутлатăн, прапорщик? — терĕ Хмель Гена çине тĕлĕнсе пăхса.

— Мĕн шутламалла, саланмалла.

— Мĕнле саланмалла, — терĕ Хмель Гена çине тĕлĕнсе пăхса, — ăçта?

— Кам ăçта каять, — лăпкăн хуравларĕ Гена.

— Эсĕ!?

— Киле, мăн кил кунтан 50-60 çухрăмра çеç.

— Апла пире пăрахатăн, сутатăн?

— Ывăнтăм эпĕ, çитет, пуç чĕрĕ чух...

Кăвайт йĕри-тавра ларнă шурă армеецсем ĕçеççĕ, сиеççĕ, табак туртаççĕ.

— Ачасем, — терĕ Хмель, — пирĕн прапорщик — сутăнчăк, вăл пире пăрахса килне каясшăн.

— Ăнланăр, тусăмсем, — терĕ Гена лăпкăн, — эпĕ çапăçса тĕнче тăрăх сĕтĕрĕнсе çӳресе ывăнтăм. Эпĕ киле каятăп. Эсир ăçта каятăр, хăвăрăн ирĕк.

Кăвайт умĕнчи çынсем пурте сиксе тăчĕç.

— Киле каятпăр.

— Эпĕ хĕрлисем патне.

— Эпĕ шуррисене шыраса тупатăп.

— Лăпланăр-ха, тусăмсем, ĕлкĕрĕпĕр-ха саланма, çапла пĕр ушкăн пурăнар-ха. Хамăр ирĕк, — терĕ Хмель. — Халĕ пирĕншĕн ăçта та çул çук.

— Вăрă-хурахла! — кăшкăрчĕ пĕри.

— Хамăра кирлине, пуянсенчен ытлашшине çеç илĕпĕр, — терĕ Хмель, — ирĕклĕ ушкăн пултăр.

Гена Круглов хăйĕн юлташĕсене алă парса, ытакласа уйрăлчĕ. Вăл аллисене сĕлтсе йывăçсем хушшине кĕрсе кайрĕ. Унччен те пулмарĕ, пăшал сасси кĕрĕслетрĕ. Прапорщик çĕр çине тирĕнчĕ. Хмель наганне кесйине чиксе юлташĕсем çине мăнаçлăн пăхса илчĕ.

— Сутăнчăк. Пирĕн хушăра çирĕп йĕрке пулмалла.

Хмель ушкăнĕ Чĕмпĕр таврашĕнчен Урал еннелле çул тытрĕ.

  